
ESTEER

Boqorad WashƟi Oo Laga
Qaaday Darajadeeda

1 1WakhƟgii Ahashwerus
(Ahashweruskaasu wuxuu

ahaa kii xukumi jiray Hindiya iyo
Itoobiya inta ka dhex leh, oo u
talin jiray boqol iyo toddoba iyo
labaatan gobol) 2markii Boqor
Ahashwerus uu ku fadhiistay
carshigii boqortooyadiisa oo
ku yiil Shuushan oo ahayd
hoygii boqorka, 3 sannaddii
saddexaad oo boqornimadiisa
ayuu marƟqaad u sameeyey
amiirradiisii iyo addoommadiisii
oo dhan, taas oo ay horƟisa
joogeen xooggii Faaris iyo
Maaday, iyo dadkii gobta
ahaa iyo amiirradii gobollada.
4Oo wuxuu soo bannaan
dhigay maalkii boqortooyadiisa
ammaanta badnayd, iyo sharaŌii
haybaddiisa sarraysa, inƟi
maalmo badan ah oo gaadha
boqol iyo siddeetan maalmood.
5Oo markii maalmahaasu
dhammaadeen ayuu boqorku
diyaafad u sameeyey dadkii
Shuushan oo hoygii boqorka
ahayd joogay oo dhan, yar iyo
weynba, inƟi toddoba maalmood
ah, oo diyaafaddiina waxaa
lagu dhigay barxaddii beerta ku
dhex Ɵil hoygii boqorka. 6Oo

waxaa meeshaas ka laalaaday
daahyo ah caddaan iyo cagaar
iyo buluug, oo waxaa ku xidhnaa
xadhko laga sameeyey maro
wanaagsan iyo dhar guduudan
oo sudhan siddooyin lacag ah iyo
Ɵirar marmar ah. Sariiruhuna
waxay ahaayeen dahab iyo lacag,
oo waxaa la dhigay meel siman
oo laga sameeyey marmar ah
casaan iyo caddaan iyo huruud
iyo madow. 7Oo waxaa dadka
cabniin lagu siiyey weelal dahab
ah (oo weelashana midba midka
kale wuu ka duwanaa), oo
khamrigii boqorkuna wuu badnaa
sidii ay ahayd deeqsinimadii
boqorku. 8Oo cabniinkuna
wuxuu waafaqsanaa qaynuunka,
dirqina ma jirin, waayo, boqorku
wuxuu madaxdii gurigiisa oo
dhan ku amray inay nin kasta
u yeelaan siduu doonayo. 9Oo
weliba Boqorad WashƟina waxay
dumarkii diyaafad ugu samaysay
hoygii reer boqor oo uu Boqor
Ahashwerus lahaa.

10Oo maalinƟi toddobaad
boqorkii, isagoo qalbigiisu
khamri ku faraxsan yahay, wuxuu
amray toddobadii midiidin oo
Boqor Ahashwerus ka adeegi
jiray oo ahaa Mehuumaan,
Bista, Xarboona, Bigtaa, Abagta,
Seetar, iyo Karkas, 11 oo wuxuu

iyagii ku amray inay Boqorad
WashƟi horƟisa keenaan, iyadoo
qabta taajkii boqornimada, si
quruxdeeda loo tuso dadka iyo
amiirrada, waayo, iyadu waxay
lahayd suurad wanaagsan oo in
la fiirsado ku fiican. 12 Laakiinse
boqoraddii WashƟi ahayd
way diidday inay ku Ɵmaado
amarkii boqorku ugu soo dhiibay
midiidinnada. Sidaas daraaddeed
boqorkii aad buu u xanaaqay, oo
cadhadiisiina wuu la gubtay.

13Markaasaa boqorkii wuxuu
la hadlay nimankii xigmadda
lahaa oo xilliyada yiqiin, (waayo,
boqorka caadadiisu saasay
ahayd xagga kulli kuwii sharcigii
yiqiin iyo xukunkaba, 14 oo
waxaa isaga ku xigay Karshena,
Shetaar, Admata, Tarshiish,
Meres, Marsena, iyo Memuukaan
oo ahaa toddobadii amiir oo
Faaris iyo Maaday, oo arkay
boqorka wejigiisa, oo fadhiyey
boqortooyada derejadeeda
kowaad), 15 oo wuxuu ku yidhi,
War maxaan ku samaynaa
Boqorad WashƟi sida sharciga
waafaqsan? Maxaa yeelay, iyadu
ma ay yeelin yeedhiddii Boqor
Ahashwerus iyada midiidinnada
ugu sii dhiibay. 16Markaasaa
Memuukaan jawaabay, oo
wuxuu boqorkii iyo amiirradii
hortooda ka yidhi, Boqorad
WashƟi boqorka oo keliya ma
ay xumayn, laakiinse waxay
xumaysay amiirrada oo dhan, iyo

dadka deggan Boqor Ahashwerus
gobolladiisa oo dhan. 17Haddaba
wixii ay boqoraddu samaysay
wuu wada gaadhi doonaa
dumarka oo dhan, kolkaasay
nimankooda quudhsan doonaan
markii warkan loo sheego,
oo lagu yidhaahdo, Boqorkii
Ahashwerus wuxuu amray in
Boqorad WashƟi horƟisa la
keeno, laakiinse ma ay iman.
18Haddaba isla maantadan
amiiradaha Faaris iyo Maaday
oo maqlay wixii ay boqoraddu
samaysay, sidaasoo kalay
ku odhan doonaan boqorka
amiirradiisa oo dhan. Oo saas
aawadeed waxaa kici doona
quudhsasho iyo xanaaq badan.
19Haddaba haddii boqorku raalli
ka yahay, amar boqornimo ha
bixiyo, oo amarkaasna si aan
loo beddelin ha lagu dhex qoro
qaynuunnada reer Faaris iyo reer
Maaday, inaanay boqoradda
WashƟi mar dambe iman Boqor
Ahashwerus horƟisa. Boqorkuna
boqoradnimadeedii ha siiyo mid
kale oo iyada ka wanaagsan.
20Oo marka boqorka amarkiisa
uu bixin doono lagu faafiyo
boqortooyadiisa oo dhan (waayo,
way weyn tahay) ayaa dumarka
oo dhammu nimankooda
maamuusi doonaan, yar iyo
weynba.

21Oo odhaahdaasu waxay ka
farxisay boqorkii iyo amiirradii
oo dhanba, kolkaasuu boqorkii

yeelay sidii uu Memuukaan yidhi.
22Oo wuxuu warqado u diray
boqorka gobolladiisii oo dhan, oo
gobol walba wuxuu ugu qoray
farƟisii, oo dad kastana wuxuu
ugu qoray aŅoodii, si nin kastaa
ugu taliyo reerkiisa oo uu ku
sheego aŅa dadkiisu ku hadlo.

Esteer Oo Boqorad Laga Dhigay

2 1Oo waxyaalahaas dabadood
markii Boqor Ahashwerus

cadho baxay ayuu soo xusuustay
WashƟi, iyo wixii ay samaysay,
iyo wixii iyada ka geesta ahaa oo
la amray. 2Markaasaa boqorka
midiidinnadiisii u adeegi jiray
waxay yidhaahdeen, Boqorka
ha loo doondoono bikrado
qurux badan oo dhallinyaro
ah; 3 oo boqorku gobol kasta
oo boqortooyadiisa ka mid ah
ha ka dhex doorto wakiillo, si
ay bikradaha quruxda badan
oo dhallinyarada ah oo dhan
ugu soo ururiyaan Shuushan
oo ah hoyga boqorka, oo iyaga
ha keeneen guriga naagaha, oo
gacanta ha u geliyeen Heegay oo
ah midiidinka boqorka naagaha
u dhawra, oo iyaga ha la siiyo
alaabtoodii ay isku daahirin
lahaayeen. 4Oo gabadhii boqorka
la wanaagsanaata, meeshii
WashƟi boqorad ha ka noqoto.
Oo waxaasuna boqorka way ka
farxiyeen; kolkaasuu saas yeelay.

5Oo Shuushan oo hoygii
boqorka ahaa waxaa jiray nin

Yuhuud ah, oo magiciisana waxaa
la odhan jiray Mordekay ina
Ya'iir, ina Shim'i, ina Qiish, oo
wuxuu ahaa reer Benyaamiin;
6 oo isaga waxaa mar hore laga
soo kaxaystay Yeruusaalem,
wuxuuna la socday maxaabiisƟi
lala soo kaxaystay Yekonyaah oo
ahaa boqorkii reer Yahuudah, oo
uu soo kaxaystay Nebukadnesar
oo ahaa boqorkii Baabuloon.
7Oo isagu wuxuu soo koriyey
Hadasaah, taasoo ahayd
ina-adeerƟis Esteer, waayo,
iyadu aabbe iyo hooyo toona
ma ay lahayn; gabadhuna way
suurad wacnayd, wayna qurux
badnayd; oo markii aabbeheed
iyo hooyadeed dhinteen ayaa
Mordekay qaatay oo sidii
gabadhiisii ka dhigtay. 8Markii la
maqlay boqorka amarkiisii iyo
naadadiisii, kolkii hablo badan
lagu soo ururiyey Shuushan
oo ahayd hoygii boqorka, oo
gacanta loo geliyey Heegay, ayaa
Esteer la geeyey gurigii boqorka,
oo waxaa gacanta loo geliyey
Heegay oo ahaa kii naagaha
dhawri jiray. 9Oo gabadhii
way la wanaagsanaatay isagii,
wuuna u roonaaday; oo markiiba
wuxuu iyadii siiyey alaabteedii
isdaahirinta, iyo inƟi ay qaybta u
lahayd, iyo toddoba gabdhood
oo ay waajib u lahayd in laga
siiyo guriga boqorka. Markaasuu
iyadii iyo gabdhaheediiba geeyey

meeshii ugu wanaagsanayd
guriga naagaha.

10 Esteerna ma ay sheegin
dadkeedii iyo qoladeedii toona;
waayo, waxaa Mordekay ku
amray inaanay waxba sheegin.
11Mordekayna wuxuu maalin
kasta mari jiray barxadda guriga
naagaha horteeda si uu ku
ogaado Esteer nabadqabkeeda
iyo waxa iyada ku dhici lahaa.

12Haddaba markii gabadh
walba wakhƟgeedii la gaadhay
inay u gasho Boqor Ahashwerus,
oo iyada loogu sameeyo sida
waafaqsan waxa sharcigu
dumarka farayo laba iyo toban
bilood dabadeed, (waayo, saasaa
isdaahirintoodu ku dhammaan
jirtay, inay inƟi lix bilood ah
ismariyaan saliidda malmalka,
inƟi lix bilood ahna ismariyaan
uunsi udgoon iyo waxyaalaha
dumarka lagu daahiriyo) 13 ayaa
sidaas gabadhii boqorkii ugu
Ɵmid, oo wax alla wixii ay
doonaysay inay guriga naagaha
ka qaadato, oo ay la tagto guriga
boqorka, dhammaantood waa
la siiyey iyada. 14Oo iyadu
fiidkii bay tagtay, oo subaxdii
ayay ku soo noqotay gurigii
labaad oo naagaha, iyo gacanta
Shacashgas oo ahaa boqorka
midiidinkiisii u dhawri jiray
naagaha addoommaha ah. Iyana
mar dambe boqorkii uma ay
soo gelin, in boqorku ku farxo

iyo in magaceeda loogu yeedho
mooyaane.

15Haddaba Esteer oo ahayd
ina Abiixayil, kaasoo adeer u
ahaa Mordekay oo iyada qaatay
oo ka dhigtay sidii gabadhiisii
oo kale, markii wakhƟgeedii
ay boqorka u geli lahayd la
gaadhay, iyadu waxba ma ay
dalban wixii Heegay oo ahaa
boqorka midiidinkiisii naagaha
u dhawri jiray uu u dooray
mooyaane. Oo inƟi Esteer aragtay
oo dhammu way u bogeen.
16Haddaba boqorka sannaddiisii
toddobaad ee boqornimadiisa,
bisheedii tobnaad oo ahayd bisha
Tebed ayaa Esteer loogu geeyey
Boqor Ahashwerus gurigiisii
boqornimada. 17Haddaba
boqorkii Esteer buu ka jeclaaday
naagihii kale oo dhan, oo iyana
waxay isagii ka heshay raxmad
iyo roonaan ka sii badan inƟi
ay bikradaha kale heleen oo
dhan; oo sidaas daraaddeed
ayuu madaxa u saaray taajkii
boqornimada, oo meeshii
WashƟi ayuu iyada boqorad uga
dhigay. 18Markaasaa boqorkii
marƟqaad weyn u sameeyey
amiirradiisii iyo addoommadiisii
oo dhan, taasuna waxay ahayd
marƟqaad Esteer loo sameeyey;
oo gobolladiina boqorku wuu
nasiyey, oo hadiyadona wuxuu
u bixiyey sidii deeqsinimadiisii
ahayd.

Mordekay Oo Daaha Ka
Qaaday Shirqool

19Oo markii bikradihii mar
labaad la soo ururiyey ayaa
Mordekay soo fadhiistay boqorka
iriddiisii. 20Oo Esteerna weli
ma ay sheegin qoladeedii iyo
dadkeedii toona, sidii Mordekay
ku amray; waayo, Esteer amarkii
Mordekay bay u addeeci jirtay
sidii markii uu korinayay oo kale.
21Oo waagaas mar uu Mordekay
boqorka iriddiisa fadhiistay ayaa
waxaa aad u cadhooday laba nin
oo boqorka midiidinno u ahaa,
waxayna ahaayeen Bigtaan iyo
Teresh oo ka mid ahaa kuwa
iridda dhawra, oo waxay dooneen
inay Boqor Ahashwerus dilaan.
22Oo xaalkaas waxaa ogaaday
Mordekay, kolkaasuu u sheegay
Boqorad Esteer; Esteerna waxay
u sheegtay boqorkii, iyadoo ku
hadlaysa Mordekay magiciisa.
23Oo markii xaalkaas la baadhay
ayaa waxaa la ogaaday inay
saas tahay, oo labadoodiiba
geed baa laga soo deldelay; oo
taasna waxaa lagu qoray buuggii
taariikhda boqorka horƟisa.

Shirqoolkii Haamaan Inuu
Yuhuudda Baabbi'iyo

3 1Oo waxyaalahaas dabadeed
Boqor Ahashwerus wuxuu

dalliciyey oo kursigiisii ka
sarraysiiyey amiirradii isaga la
joogay oo dhan Haamaan ina

Hamedaata oo ahaa reer Agag,
oo isaga wuu hore mariyey. 2Oo
waxaa Haamaan u foororsaday
oo u sujuuday boqorka
addoommadiisii iriddiisa joogay
oo dhan, waayo, boqorka ayaa in
saas loo yeelo amray. Laakiinse
Mordekay uma uu foororsan,
umana sujuudin. 3Markaasaa
addoommadii boqorka oo
joogay boqorka iriddiisa waxay
Mordekay ku yidhaahdeen, War
maxaad u jebinaysaa boqorka
amarkiisa? 4Haddaba waxaa
dhacday, markay maalin kasta
saas ku lahaayeen, laakiinse
isagu uusan dheg u dhigin, inay
warkaas Haamaan u sheegeen
inay arkaan bal wuxuu xaalka
Mordekay noqdo, waayo,
wuxuu iyagii u sheegay inuu
Yuhuud yahay. 5Haamaanna
markuu arkay inaan Mordekay u
foororsan oo aanu u sujuudin,
ayuu Haamaan aad u cadhooday.
6 Laakiinse wuu quudhsaday
inuu Mordekay oo qudha
gacanta saaro, waayo, waxaa
isaga loo sheegay Mordekay
qabiilkiisa; oo sidaas daraaddeed
Haamaan wuxuu doonayay
inuu wada baabbi'iyo Yuhuudda
boqortooyada Ahashwerus
deggan oo dhan, kuwaasoo ahaa
Mordekay qabiilkiisii.

7Oo sannaddii laba iyo
tobnaad oo Boqor Ahashwerus,
bisheedii kowaad taasoo ah bisha
Niisaan ayay Haamaan horƟisa

ku rideen saami magiciisa la
yidhaahdo Fuur, oo taasuna
waxay socotay maalin ka maalin,
iyo bil ka bil, ilaa bishii laba iyo
tobnaad oo ah bisha Adaar.
8Markaasaa Haamaan wuxuu
Boqor Ahashwerus ku yidhi,
Waxaa jira dad ku wada dhex
firidhsan dadyowga deggan
gobollada boqortooyadaada
oo dhan, qaynuunnadooduna
way ka wada duwan yihiin
kuwa dadyowga kale oo
dhan. Iyaguna qaynuunnada
boqorka ma dhawraan. Sidaas
daraaddeed, boqorow, inaad
iska daysid faa'iido kuugu ma
jirto. 9Haddaba, boqorow, taas
haddaad raalli ka tahay, ha la
qoro in iyaga la baabbi'iyo; oo
anna waxaan bixin doonaa toban
kun oo atalanƟ oo lacag ah, oo
waxaan gacanta u gelin doonaa
kuwa boqorka shuqulkiisa u
taliya inay iyagu maalkaas
geliyaan khasnadaha boqorka.
10Markaasaa boqorkii wuxuu
gacanƟisa ka siibay kaatunkiisii
oo wuxuu siiyey Haamaan ina
Hamedaata oo ahaa reer Agag ee
weliba ahaa cadowgii Yuhuudda.
11 Kolkaasaa boqorkii wuxuu
Haamaan ku yidhi, Lacagta adigaa
lagu siiyey, oo weliba dadkana
waxaad ku samaysaa wax alla
wixii kula wanaagsan.

12Oo bishii kowaad
maalinteedii saddex iyo tobnaad

ayaa loo wada yeedhay boqorka
karraaniyadiisii oo dhan, oo
waxaa la qoray kulli wixii
Haamaan ku amray boqorka
saraakiishiisii iyo taliyayaashii
gobollada oo dhan xukumayay,
iyo amiirradii u talinayay
dad kasta, oo gobol kasta
waxaa loogu qoray aŅiisii. Oo
waxaa lagu qoray Boqorka
Ahashwerus magiciisa, waxaana
lagu shaabadeeyey boqorka
kaatunkiisii. 13Oo warqadona
waxaa loo dhiibay warqaadayaal,
oo waxaa loo diray boqorka
gobolladiisii oo dhan, in
Yuhuudda oo dhan la wada
baabbi'iyo, oo la wada laayo,
oo la halaago dhammaantood,
yar iyo weyn, iyo dhallaanka
iyo dumarkaba, bisha Adaar
oo ah bisha laba iyo tobnaad,
maalinteeda saddex iyo tobnaad,
iyo in maalkoodana booli ahaan
loo dhaco. 14Oowaxaa dadyowga
oo dhan lagu dhex faafiyey
warqaddii la qoray naqilkeedii,
oo leh amar ha la wada siiyo
gobollada oo dhan inay diyaar
u noqdaan maalintaas. 15Oo
warqaadayaashiina haddiiba
degdeg bay ugu ambabbexeen
boqorka amarkiisii, oo Shuushan
oo ahayd hoygii boqorkana
amarkii waa lagu bixiyey.
Haddaba boqorkii iyo Haamaan
waxay u fadhiisteen inay wax
cabbaan; laakiinse magaaladii

a3:9 talanƟ = lacag miisaan badan

Shuushan oo dhammu way ka
wareertay.

Mordekay Oo Ku Qancay
Caawimaddii Esteer

4 1Haddaba markii Mordekay
ogaaday wixii la sameeyey oo

dhan ayuu dharkiisii jeexjeexay,
dhar joonyad ahna wuu xidhay
oo dambas ismariyey, markaasuu
magaalada dhex galay oo oohin
dheer oo qadhaadh ku qayliyey.
2Wuxuuna hor yimid boqorka
iriddiisa; waayo, ninna iridda
boqorka ma geli karayn isagoo
dhar joonyad ah qaba. 3Oo gobol
kasta oo qaynuunkii iyo amarkii
boqorku gaadhayba waxaa
Yuhuuddii ka dhex dhacday
baroor weyn, iyo soon, iyo
oohin, iyo qaylo; kuwo badanuna
dambas bay ku jiifeen iyagoo dhar
joonyad ah qaba. 4Markaasaa
Esteer waxaa u yimid oo xaalkaas
u soo sheegay gabdhaheedii
iyo midiidinnadeedii; kolkaasay
boqoraddii aad iyo aad u
murugootay; oo Mordekay
ayay u sii dirtay dhar uu xidho,
waxayna u sheegtay inuu
dharkiisii joonyadda ahaa iska
furo; laakiinse dharkii ma uu
qaadan. 5Markaasaa Esteer
waxay u yeedhay Hatag oo
boqorka midiidinnadiisa ka mid
ahaa oo uu boqorku u doortay
inuu u adeego, oo waxay isagii ku
amartay inuuMordekay u tago oo
uu soo ogaado bal waxa xaalkanu

ahaa, iyo wuxuu u dhacayba.
6 Sidaas daraaddeed Hatag
wuxuu Mordekay ugu tegey
magaalada bannaankeedii ka soo
hor jeeday boqorka iriddiisa.
7Markaasaa Mordekay wuxuu
isagii u sheegay dhammaan wixii
isaga ku dhacay, iyo lacagƟi uu
Haamaan u ballanqaaday inuu
siinayo boqorka khasnadihiisa
in Yuhuudda la baabbi'iyo
aawadeed. 8Oo weliba wuxuu
isagii u dhiibay naqilka warqaddii
oo amarku ku qornaa oo
Shuushan lagu faafiyey si
Yuhuudda loo wada baabbi'iyo,
wuxuuna taas u siiyey inuu Esteer
tuso oo uu iyada u warramo,
oo wuxuu iyada ku amray inay
boqorka u gasho, oo ay barido
oo ay isaga horƟisa wax ka
weyddiisato dadkeeda aawadiis.
9 Kolkaasaa Hatag yimid oo
wuxuu Esteer u sheegay erayadii
Mordekay. 10Dabadeedna
Esteer baa la hadashay Hatag
oo waxay farriin ugu sii dhiibtay
Mordekay oo ku Ɵdhi, 11 Boqorka
addoommadiisa oo dhan iyo
dadka boqorka gobolladiisa
deggan oo dhammu way wada og
yihiin in ku alla kii, isagoo aan
loo yeedhin, boqorka ugu soo
gala barxadda dhexe, ama nin ha
ahaado ama naag ha ahaatee,
qaynuun baa loo hayaa, waana
in isaga la dilo, haddaan boqorku
usha dahabka ah fidin, si uu u
noolaado aawadeed; laakiinse

aniga la iima yeedhin inaan
boqorka u soo galo inƟi soddon
maalmood ah. 12 Kolkaasaa
Mordekay loo soo sheegay
Esteer erayadeedii. 13Markaasuu
Mordekay iyagii jawaab ugu
sii dhiibay Esteer, oo wuxuu
ku yidhi, Ha moodin inaad
adiga qudhaadu guriga boqorka
ku baxsan doonƟd iyadoo
aanay Yuhuudda ka baxsan.
14Waayo, haddaad wakhƟgan
iska aamusƟd, waxaa Yuhuudda
meel kale uga kici doona furasho
iyo samatabbax, laakiinse adiga
iyo reerka aabbahaaba waad
halligmi doontaan. Bal yaase
garanaya inaad wakhƟgan oo
kale daraaddiis boqortooyada u
soo gashay? 15Markaasaa Esteer
waxay iyaga u sheegtay inay
Mordekay jawaab ku celiyaan,
oo waxay ku Ɵdhi, 16 Tag, oo soo
wada ururi Yuhuudda Shuushan
joogta oo dhan, oo ii sooma,
oo inƟi saddex maalmood ah,
habeen iyo maalin toona, waxba
ha cunina, waxna ha cabbina;
oo aniga iyo gabdhahayguna
sidaas oo kalaan u soomaynaa;
oo kolkaasaan boqorka u
gelayaa, taasoo aan sharciga
waafaqsanayn; oo haddii aan
halligmona, waan halligmayaa.
17Markaasuu Mordekay iska
tegey oo sameeyey wax alla wixii
Esteer ku amartay oo dhan.

Codsigii Esteer Ee Boqorka

5 1Haddaba maalinƟi
saddexaad Esteer

baa gashatay dharkeedii
boqornimada, oo waxay soo
istaagtay guriga boqorka
barxaddiisa dhexe, taasoo ka soo
hor jeedday guriga boqorka; oo
boqorkuna wuxuu ku fadhiyey
carshigiisii boqornimada oo ku
dhex yiil guriga boqornimada,
wuxuuna ka soo hor jeeday iridda
guriga laga soo galo. 2Oo markii
boqorkii arkay Boqorad Esteer oo
barxadda dhex taagan ayuu raalli
ka noqday iyada, oo boqorkiina
wuxuu Esteer ku soo fidiyey ushii
dahabka ahayd oo gacanƟisa
ku jirtay. Markaasaa Esteer soo
dhowaatay oo taabatay usha
dusheedii. 3 Kolkaasuu boqorkii
ku yidhi, Boqorad Esteeray,
maxaad doonaysaa? Oo maxaad i
weyddiisanaysaa? Xataa hadday
boqortooyada badhkeed tahay
waa lagu siinayaaye. 4 Kolkaasaa
Esteer waxay Ɵdhi, Boqorow,
hadday kula wanaagsan tahay,
maanta adiga iyo Haamaanba
kaalaya marƟqaadka aan
u diyaariyey. 5Markaasaa
boqorkii wuxuu yidhi, Haamaan
haddiiba ha dhaqsado, si
loo yeelo waxay Esteer
Ɵdhi. Oo sidaas daraaddeed
boqorkii iyo Haamaanba waxay
yimaadeen marƟqaadkii ay
Esteer u diyaarisay. 6Oo inƟi

marƟqaadkii khamriga la
joogay ayuu boqorkii Esteer ku
yidhi, Baryadaadu waa maxay?
Maxaad i weyddiisanaysaa?
Xataa hadday boqortooyada
badhkeed tahay waa laguu
yeelayaaye. 7Markaasaa Esteer
jawaabtay oo Ɵdhi, Baryadayda
iyo weyddiisashadaydu waxay
tahay, 8 Boqorow, haddaad raalli
iga tahay, oo aad ku faraxdid
inaad ii samaysid waxaan kaa
baryay, oo aad yeeshid waxaan ku
weyddiistay, haddaba adiga iyo
Haamaan kaalaya marƟqaadka
aan idiin diyaarin doono, oo
aniguna berri baan yeelayaa
sidaad Ɵdhi, boqorow.

Cadhadii Haamaan Ee Mordekay
9Markaasaa Haamaan

maalintaas wuxuu dibadda
u baxay isagoo faraxsan oo
qalbiga ka rayraynaya. Laakiinse
Haamaan markuu arkay
Mordekay oo jooga boqorka
iriddiisa, oo aan isaga u istaagin,
una gariirin, ayuu Mordekay
aad iyo aad ugu cadhooday.
10Habase ahaatee Haamaan
wuu isceliyey oo gurigiisuu
tegey. Markaasuu u cid dirsaday
oo u yeedhay saaxiibbadiis iyo
naagƟisii Seresh. 11Markaasaa
Haamaan wuxuu iyagii uga
sheekeeyey ammaanta maalkiisa,
iyo badnaanta carruurƟisa, iyo
kulli derejadihii boqorku isaga
u dalliciyey oo dhan, iyo sidii

boqorku ugu wada sarraysiiyey
boqorka amiirradiisa iyo
addoommadiisa oo dhan. 12Oo
Haamaan weliba wuxuu kaloo
yidhi, Xataa boqoradda Esteer
ninna uma ay oggolaan inuu
boqorka u soo raaco marƟqaadkii
ay diyaarisay aniga mooyaane; oo
weliba berrina anigoo boqorka
la jira ayay i marƟqaadday.
13 Laakiinse waxaas oo dhammu
waxba ii tari maayaan intaan
arkayo Yuhuudiga Mordekay
oo boqorka iriddiisa fadhiya.
14Markaasaa naagƟisii Seresh
iyo saaxiibbadiis oo dhammu
waxay ku yidhaahdeen, Ha
la sameeyo qori wax lagu
deldelo oo dhererkiisu konton
dhudhun yahay, oo subaxda
waxaad boqorka ku Ɵdhaahdaa,
Mordekay meeshaas ha lagu
deldelo. Oo markaas dabadeed
adigoo faraxsan boqorka
marƟqaadka u raac. Kolkaasaa
hadalkaasu ka farxiyey Haamaan;
oo wuxuu amray in meeshii
deldelaadda la sameeyo.

Mordekay Oo La Maamuusay

6 1Habeenkaasna boqorkii
wuu seexan kari waayay,

kolkaasuu amray in loo keeno
buuggii taariikhda wakhƟgaas,
oo waxaa lagu akhriyey boqorka
horƟisa. 2Oo waxaa laga dhex
helay oo ku qornaa in Mordekay
sheegay Bigtaan iyo Teresh
oo ahaa boqorka labadiisii

midiidin oo ka mid ahaa kuwii
iridda dhawri jiray, kuwaas oo
doonay inay Boqor Ahashwerus
dilaan. 3Markaasaa boqorkii
wuxuu yidhi, Taas aawadeed
maxaa maamuus iyo derejo ah
oo Mordekay loo sameeyey?
Kolkaasaa addoommadii boqorka
u adeegi jiray waxay isagii ku
yidhaahdeen, Waxba looma
samayn. 4Markaasaa boqorkii
wuxuu yidhi, Yaa barxadda
jooga? Haddaba Haamaan ayaa
yimid guriga boqorka barxaddiisa
dibadda ah inuu boqorka kala
hadlo in Mordekay lagu deldelo
qorigii deldelaadda oo uu isaga u
diyaariyey. 5Markaasaa boqorka
addoommadiisii waxay isaga ku
yidhaahdeen, Bal eeg, Haamaan
baa taagan barxadda. Kolkaasaa
boqorkii yidhi, Ha soo galo.
6Markaasuu Haamaan soo galay,
oo boqorkii wuxuu ku yidhi, Ninkii
boqorku ku farxo inuu maamuuso
maxaa loo yeelaa? Haddaba
Haamaan wuxuu qalbigiisa iska
yidhi, Bal yaa boqorku ku farxi
lahaa inuu maamuuso in ka
badan intuu i maamuuso? 7Oo
Haamaan wuxuu boqorkii ku
yidhi, Ninkii boqorku ku farxo
inuu maamuuso 8 ha loo keeno
dharkii boqornimada oo boqorku
xidhan jiray, iyo faraska boqorku
fuulo, oo madaxana ha loo saaro
taajka boqorka, 9 oo dharka iyo
faraska gacanta ha loo geliyo
boqorka amiirradiisa sharaŌa

leh midkood, in loo lebbiso
ninkii boqorku ku farxo inuu
maamuuso. Oo isaga inta faras
la fuushiiyo, jidka magaalada
dhexdeeda ha la mariyo, oo
horƟisa ha laga naadiyo, Ninkii
boqorku ku farxo inuu maamuuso
sidaasaa loo yeelaa. 10Markaasaa
boqorkii wuxuu Haamaan ku
yidhi, Haddaba soo dhaqso, oo
waxaad soo qaaddaa dharkii iyo
faraskii aad sheegtay, oo wixii
aad sheegtay oo dhan u samee
Mordekay oo ah Yuhuudiga
fadhiya boqorka iriddiisa; oo
wixii aad sheegtay oo dhan yaan
waxba ka dhinnaan. 11 Kolkaasaa
Haamaan wuxuu soo qaaday
dharkii iyo faraskii oo wuxuu u
lebbisay Mordekay, oo isagoo
faraskii fuushan ayuu mariyey
jidka magaalada, oo wuxuu
horƟisa ka naadiyey, Sidaasaa loo
yeelaa ninkii boqorku ku farxo
inuu maamuuso.

12Haddaba Mordekay wuxuu
mar kale ku soo noqday boqorka
iriddiisii. Laakiinse Haamaan
isagoo murugaysan oo hagoogan
ayuu gurigiisii dhaqso u tegey.
13Markaasaa Haamaan wuxuu
naagƟisii Seresh iyo saaxiibbadiis
oo dhan uga sheekeeyey wixii
isaga ku dhacay oo dhan.
Kolkaasaa raggiisii xigmadda
lahaa iyo naagƟisii Seresh waxay
ku yidhaahdeen, Mordekay oo
aad bilowday inaad horƟisa ku
dhacdo, hadduu yahay farcanka

Yuhuudda, ka adkaan maysid,
laakiinse hubaal horƟisaad ku
dhici doontaa.

14Oo weliba intay isagii la
sii hadlayeen waxaa yimid
boqorka midiidinnadiisii, oo u
soo dhaqsaday inay haddiiba
Haamaan keenaan marƟqaadkii
Esteer diyaarisay.

Haamaan Oo La Deldelay

7 1Haddaba boqorkii
iyo Haamaan waxay u

yimaadeen inay Boqorad Esteer
marƟqaadkeedii ka qayb galaan.
2Oo haddana maalinƟi labaad
inƟi la fadhiyey marƟqaadkii
khamriga ayaa boqorkii Esteer
ku yidhi, Boqorad Esteeray,
baryadaadu waa maxay? Waa
lagu siinayaaye. Maxaad i
weyddiisanaysaa? Xataa hadday
boqortooyada badhkeed
tahay, waa laguu yeelayaaye.
3Markaasaa Boqorad Esteer
jawaabtay oo waxay Ɵdhi,
Boqorow, haddaad raalli iga tahay
oo aad ku faraxdid, baryadayda
aawadeed naŌayda ha la ii
bixiyo, oo weyddiisashadayda
aawadeedna dadkaygu ha ii
badbaado, 4waayo, aniga iyo
dadkaygiiba waxaa loo iibiyey in
nala baabbi'iyo, oo nala laayo oo
aan halaaganno. Laakiinse haddii
naloo iibiyey inaan ahaanno
rag iyo dumar addoommo ah,
waan iska aamusi lahaa, in
kastoo cadowgu aanu boqorka

khasaaradiisa ka xaq marin karin.
5Markaasaa Boqor Ahashwerus
wuxuu Boqorad Esteer ku yidhi,
Yuu yahay, xaggee buuse joogaa,
kan ku dhaca oo qalbigiisa
sidaas kaga fikiray inuu waxaas
yeelo? 6Markaasaa Esteer waxay
Ɵdhi, Cadow iyo col waxaa
ah Haamaankan sharka leh.
Markaasaa Haamaan boqorkii
iyo boqoraddii hortooda ku
cabsaday. 7 Kolkaasaa boqorkii
isagoo cadhaysan, ka kacay
marƟqaadkii khamriga, oo
wuxuu u baxay xagga beerta
hoyga boqorka; oo Haamaan
ayaa u istaagay inuu Boqorad
Esteer naŌiisa u baryo, waayo,
wuxuu arkay in boqorku
belaayo la damacsan yahay.
8Markaasaa boqorkii beerƟi ka
soo noqday oo galay meeshii
marƟqaadka khamriga lagu
dhigay, Haamaanna wuxuu
ku sii dhacayay sariirtay
Esteer fuushanayd. Markaasaa
boqorkii wuxuu yidhi, Xataa
ma boqoradduu hortayda
ku xoogayaa iyadoo guriga
joogta? Oo isla markii eraygaasu
boqorka aŅiisii ka soo baxay
ayaa Haamaan wejigiisii la
deday. 9 Kolkaasaa Xarboona oo
ahaa boqorka midiidinnadiisa
midkood oo boqorka horƟisa
joogay ayaa yidhi, Weliba
bal eeg, waxaa Haamaan
gurigiisa ag qotoma qoriga
deldelaadda oo dhererkiisu

yahay konton dhudhun, oo
Haamaan u sameeyey inuu ku
deldelo Mordekay oo boqorka
wax wanaagsan kaga hadlay.
Markaasaa boqorkii yidhi,
Halkaas ku deldela. 10 Sidaas
daraaddeed Haamaan waxaa lagu
deldelay meeshii deldelaadda oo
uu u diyaarshay inuu Mordekay
ku deldelo, oo markaasaa
boqorkii cadho baxay.

Amarkii Boqorka Ee Ku
Saabsanaa Yuhuudda

8 1Oo isla maalintaas ayaa
Boqor Ahashwerus wuxuu

gurigii Haamaan oo ahaa
cadowgii Yuhuudda siiyey
Boqorad Esteer. Mordekayna
wuxuu yimid boqorka horƟisii,
waayo, Esteer ayaa boqorka u
sheegtay wuxuu iyada u ahaa.
2Markaasaa boqorkii wuxuu
iska soo bixiyey kaatunkiisii uu
Haamaan ka soo qaatay, oo
wuxuu siiyey Mordekay. Esteerna
gurigii Haamaan ayay Mordekay
madax uga dhigtay.

3Oo Esteer boqorka horƟisii
ayay haddana ka hadashay, oo
intay cagihiisa ku dhacday ayay
iyadoo ooyaysa ka bariday inuu
baabbi'iyo belaayadii Haamaan
kii reer Agag iyo xeeladdiisii
uu Yuhuudda ku samaynayay.
4Markaasaa boqorkii wuxuu
Esteer u soo fidiyey ushii dahabka
ahayd. Oo taas daraaddeed
Esteer way kacday oo waxay

istaagtay boqorka horƟisii.
5Oo kolkaasay Ɵdhi, Boqorow,
haddaad ku faraxsan tahay, oo
aad raalli iga tahay, oo haddii
xaalkaasu kula wanaagsan
yahay, oo aad ii bogtay, ha la
qoro warqado lagu beddelo
warqadihii uu xeeladda ku
qoray Haamaan ina Hamedaata
oo ahaa reer Agag, kuwaasoo
uu u qoray in lagu baabbi'iyo
Yuhuudda boqorka gobolladiisa
deggan oo dhan. 6Waayo, bal
sidee baan ugu adkaysan karaa
inaan arko belaayada dadkayga
ku dhacaysa? Amase sidee
baan ugu adkaysan karaa inaan
arko baabbi'inta dadkayga?
7Markaasaa Boqor Ahashwerus
wuxuu Boqorad Esteer iyo
Yuhuudigii Mordekay ku yidhi,
Bal eega, gurigii Haamaan ayaan
Esteer siiyey, isagiina waxaa lagu
deldelay meesha deldelaadda,
maxaa yeelay, wuxuu gacan ku
fidiyey Yuhuudda. 8Haddaba
idinku sidaad doonaysaan
Yuhuudda warqado ugu qora.
Magaca boqorka ku qora, oo
ku shaabadeeya kaatunka
boqorka, waayo, qorniinkii lagu
qoro boqorka magiciisa, oo
haddana kaatunka boqorka
lagu shaabadeeyo, ninna ma
beddeli karo. 9Oo markaasaa isla
wakhƟgaasba waxaa loo yeedhay
boqorka karraaniyadiisii. Oo
waxayna ahayd bisha Siwaan, oo
ah bisha saddexaad, maalinteedii

saddex iyo labaatanaad. Oo
waxaa la qoray wax alla wixii
Mordekay uu ku amray Yuhuuddii
iyo saraakiishii iyo taliyayaashii
iyo amiirradii joogay gobolladii
ku yiil Hindiya iyo Itoobiya inta
ka dhex leh, oo ahaa boqol iyo
toddoba iyo labaatan gobol,
oo waxaa gobol kasta loogu
qoray farƟisii, dad kastana
waxaa loogu qoray aŅoodii,
oo Yuhuuddiina waxaa loogu
qoray fartoodii iyo aŅoodiiba.
10Oo wuxuu warqadihii ku
qoray Boqor Ahashwerus
magiciisii, oo ku shaabadeeyey
kaatunkii boqorka, markaasuu
u sii dhiibay warqaadayaal
fuushan fardo iyo baqlo iyo
rakuubbo. 11Oo boqorkii
wuxuu u oggolaaday Yuhuuddii
magaalo kasta degganayd inay
isa soo wada urursadaan oo
ay daaficidda naŌooda isu
taagaan, oo ay baabbi'iyaan, oo
laayaan, oo halaag ku ridaan
kulli xooggii dadka iyo gobolkii
doonayay inay weeraraan
iyaga iyo dhallaankooda iyo
dumarkoodaba, iyo inay
maalkooda booli ahaan u
dhacaan. 12Oo amarkii wuxuu
ahaa in Boqor Ahashwerus
gobolladiisa oo dhan saas isku
maalin laga yeelo, taas oo ah
maalinta saddex iyo tobnaad oo
bisha laba iyo tobnaad ee Adaar
la yidhaahdo. 13Oo warqaddii

amarku ku qornaa naqilkeedii
ayaa lagu faafiyey gobol
kasta, oo waxaa loo sii dhiibay
dadyowga oo dhan, taasoo leh,
Maalintaas Yuhuuddu diyaar ha
u ahaadeen inay ka aarsadaan
cadaawayaashooda. 14Oo sidaas
daraaddeed warqaadayaashii
fuushanaa baqlo iyo rakuubbo
way ambabbexeen, iyagoo
degdegsan oo ku dhaqsanaya
boqorka amarkiisa; oo amarkiina
waxaa lagu naadiyey Shuushan
oo ahayd hoygii boqorka.

15Markaasaa Mordekay
wuxuu ka tegey boqorka horƟisii
isagoo qaba dhar boqortooyo
oo ah buluug iyo caddaan, oo
madaxana waxaa u saarnaa taaj
weyn oo dahab ah, wuxuuna
huwanaa shulug laga sameeyey
maro wanaagsan oo guduudan,
oo magaaladii Shuushanna waa
laga qayliyey oo laga farxay. 16Oo
Yuhuuddiina waxaa u ahaaday
iŌiin iyo farxad iyo rayrayn
iyo sharaf. 17Oo gobol kasta
iyo magaalo kasta oo boqorka
amarkiisii iyo naadadiisii ay
gaadheen, Yuhuuddii waxaa u
ahaaday farxad iyo rayrayn, iyo
iid iyo maalin wanaagsan. Oo
qaar badan oo ka mid ahaa
dadyowgii dalka degganaa waxay
noqdeen Yuhuud, maxaa yeelay,
waxaa iyaga ku dhacday cabsidii
ay Yuhuudda ka cabsanayeen.

Guushii Yuhuudda

9 1Haddaba bishii laba iyo
tobnaad, oo ahayd bisha

Adaar, maalinteedii saddex
iyo tobnaad, markii boqorka
amarkiisii iyo naadadiisii ay
soo dhowaadeen in la oofiyo,
maalintaas oo ahayd maalinƟi
Yuhuudda cadaawayaashoodii
ay rajaynayeen inay Yuhuudda
u taliyaan, laakiin loo beddelay
oo ay noqotay maalinƟi ay
Yuhuuddii u taliyeen kuwii
iyaga nebcaa, 2 ayaa Yuhuuddii
iska soo wada urursadeen
magaalooyinkoodii ku yiil
gobolladii Boqor Ahashwerus oo
dhan inay gacan u qaadaan kuwii
doonayay inay iyaga wax yeelaan;
oo mana jirin nin iyaga hor istaagi
karay, maxaa yeelay, cabsidoodii
baa ku dhacday dadyowgii oo
dhan. 3Oo waxaa Yuhuuddii
caawiyey amiirradii gobollada
oo dhan, iyo saraakiishii, iyo
taliyayaashii, iyo kuwii boqorka
hawshiisii qaban jiray oo dhan,
maxaa yeelay, iyagu waxay ka
cabsanayeen Mordekay. 4Waayo,
Mordekay wuxuu ku weynaa
gurigii boqorka, oo warkiisuna
wuxuu wada gaadhay gobollada
oo dhan, maxaa yeelay, ninkii
Mordekay ahaa aad iyo aad buu u
sii weynaaday. 5Oo Yuhuuddiina
cadaawayaashoodii oo dhan
waxay la dhaceen seef, wayna
laayeen, oo baabbi'iyeen, oo

waxay iyagii ku sameeyeen
wixii ay doonayeen inay kuwa
iyaga neceb ku sameeyaan.
6Oo Shuushan oo ahayd hoygii
boqorka ayay Yuhuuddu shan
boqol oo nin ku laayeen oo ku
baabbi'iyeen. 7Oo waxaa kuwaas
ka mid ahaa Farshandaataa
iyo Dalfoon iyo Asfaataa, 8 iyo
Fooraataa iyo Adaliyaa iyo
Ariidaataa, 9 iyo Farmashtaa iyo
Ariisay iyo Ariiday iyo Waysaataa,
10 oo dhammaantood ahaa
tobankii wiil oo uu dhalay
Haamaan ina Hamedaata oo
ahaa Yuhuudda cadowgoodii.
Kuwaasay wada dileen, laakiinse
maalkoodii far ma ay saarin.

11Oo maalintaas inƟi lagu
laayay Shuushan oo ahayd
hoygii boqorka Ɵradoodii waxaa
la keenay boqorka horƟisa.
12Markaasaa boqorkii wuxuu
Boqorad Esteer ku yidhi,
Yuhuuddii waxay Shuushan oo
ah hoygayga ku laayeen oo ku
baabbi'iyeen shan boqol oo
nin, iyo Haamaan tobankiisii
wiil. Oo gobolladayda intooda
kale maxay ku sameeyeen!
Haddaba baryadaadu waa maxay,
waa lagu siinayaaye? Amase
maxaad kaloo weyddiisanaysaa?
Waa laguu samaynayaaye.
13 Kolkaasaa Esteer waxay Ɵdhi,
Haddii boqorku raalli ku yahay,
Yuhuudda Shuushan joogta
ha la siiyo fasax ay berrito
ku sameeyaan si waafaqsan

amarkan maanta dhacay, oo
Haamaan tobankiisa wiilba
ha lagu deldelo meesha
deldelaadda. 14Markaasaa
boqorkii wuxuu amray in
saas la yeelo, oo amar baa
Shuushan lagu naadiyey, oo
Haamaan wiilashiisiina waa
la deldelay. 15Oo haddana
Yuhuuddii Shuushan joogtay
dhammaantood way isa soo
wada urursadeen bishii Adaar,
maalinteedii afar iyo tobnaad,
oo waxay Shuushan ku laayeen
saddex boqol oo nin, laakiinse
maalkoodii far ma ay saarin.

16Oo Yuhuuddii kale oo joogay
boqorka gobolladiisa iyana
dhammaantoodway isa soowada
urursadeen, oo ay daaficidda
naŌooda isu taageen, oo way ka
raysteen cadaawayaashoodii,
oo waxay kuwii iyaga nebcaa ka
laayeen shan iyo toddobaatan
kun oo qof, laakiinse maalkoodii
far ma ay saarin. 17Oo taasuna
waxay dhacday bishii Adaar,
maalinteedii saddex iyo tobnaad,
oo bishaas maalinteedii afar
iyo tobnaadna way nasteen, oo
waxay ka dhigeen maalin iid ah
oo farxad badan.

Fuuriim Oo Loo Dabbaaldegay
18 Laakiinse Yuhuuddii

Shuushan joogtay way isa soo
wada urursadeen bishaas,
maalinteedii saddex iyo tobnaad,
iyo maalinteedii afar iyo tobnaad,

oo isla bishaas, maalinteedii shan
iyo tobnaadna way nasteen, oo
waxay ka dhigeen maalin iid ah
oo farxad badan. 19Haddaba
Yuhuuddii tuulooyinka joogtay
oo degganayd magaalooyinka
aan derbiga lahayn, bisha
Adaar, maalinteeda afar iyo
tobnaad, waxay ka dhigaan
maalin farxadeed oo iid ah, oo
maalin wanaagsan ah, iyo maalin
waxyaalo wanaagsan mid ba
midka kale u diro.

20Markaasaa Mordekay
waxyaalahaas oo dhan qoray,
oo wuxuu warqado u diray
kulli Yuhuuddii joogtay Boqor
Ahashwerus gobolladiisa oo
dhan, kuwii dhowaa iyo kuwii
fogaaba, 21 oo wuxuu ku amray
iyagii inay sannad walba bisha
Adaar, afar iyo tobankeeda iyo
shan iyo tobankeeda, dhawraan,
22 oo ay ka dhigaan maalmihii
Yuhuuddii ay cadaawayaashoodii
ka raysteen iyo bishii xaggooda
ay murugƟi farxad u beddelantay,
baroorƟina maalin wanaagsan;
inay ka dhigaan maalmo iid ah oo
farxad badan, oo mid ba midka
kale waxyaalo wanwanaagsan u
diro, oo masaakiintana hadiyado
la siiyo.

23Oo Yuhuuddiina waxay
aqbaleen inay sameeyaan wixii
ay bilaabeen, iyo sidii Mordekay
uu iyaga u soo qoray, 24maxaa
yeelay, Haamaan ina Hamedaata
oo ahaa reer Agag, oo Yuhuudda

oo dhan cadowgooda ahaa,
xeelad buu ku sameeyey
Yuhuudda inuu iyaga baabbi'iyo,
oo wuxuu riday saami Fuur la
odhan jiray, si uu u laayo oo uu u
baabbi'iyo. 25 Laakiinse markuu
xaalkaasu boqorka horƟisa yimid,
wuxuu amray oo warqado ku
qoray in xeeladdiisii uu Yuhuudda
ku sameeyey ay madaxiisa
ku soo noqoto, iyo in isaga
iyo wiilashiisiiba lagu deldelo
meesha deldelaadda. 26Haddaba
sidaas daraaddeed maalmahaas
waxay u bixiyeen FUURIIM, oo
waxay ugu yeedheen saamigii
magiciisii FUUR la odhan jiray.
Saas aawadeed warqaddan
erayadeedii oo dhan, iyo
wixii xaalkan ku saabsanaa
oo ay arkeen, iyo wixii iyaga
u yimid, 27 Yuhuuddu waxay
amreen oo dul saareen iyaga
iyo farcankooda, iyo in alla inƟi
iyaga ku darmatay, inaanay
ka baaqan, inay labadaas
maalmood u dhawraan sannad
kasta sida waafaqsan waxa
laga qoray, iyo goor waafaqsan
xilligii la yidhi; 28 iyo in qarni
kastaa, iyo qolo kastaa, iyo dal
kastaa, iyo magaalo kastaaba
ay maalmahaas xusuustaan oo
dhawraan, iyo in maalmahaas
FUURIIM la yidhaahdo aanay
Yuhuuddu ka baaqan, oo
aanay xusuustooduna xataa
farcankooda dambe ka baabbi'in.

29Markaasaa Boqorad Esteer
oo ahayd ina Abiixayil, iyo
Yuhuudigii Mordekay ahaa waxay
amar buuxa ku qoreen, si ay u
adkeeyaan warqaddan labaad
oo ku saabsan FUURIIM. 30Oo
waxaa warqado loo diray kulli
Yuhuuddii joogtay boqol iyo
toddoba iyo labaatankii gobol oo
boqortooyadii Ahashwerus, oo
waxaa loogu dhawaaqay hadal
nabaadiino iyo run ah, 31 si loo
adkeeyo maalmahaas FUURIIM la
yidhaahdo wakhƟgooda, sidii ay u
amreen Yuhuudigii Mordekay iyo
Boqorad Esteer, iyo sidii ay iyagu
nafsaddooda iyo farcankooda
ugu amreen xaalkii soonka
iyo qayladoodii. 32Oo Esteer
amarkeediina wuxuu sii adkeeyey
xaalkan ku saabsan FUURIIM; oo
buug baa lagu qoray.

WeynaanƟi Mordekay

10 1Markaasaa Boqor
Ahashwerus wuxuu baad

saaray dhulkii iyo gasiiradihii
baddaba. 2Oo falimihii uu
xooggiisii iyo itaalkiisii ku
sameeyey oo dhan, iyo warkii
Mordekay weynaanƟisii uu
boqorku isaga u sara mariyey
sow kuma wada qornayn
buuggii taariikhda oo boqorradii
Maaday iyo Faaris? 3Haddaba
Yuhuudigii Mordekay ahaa
wuxuu ahaa ninkii ku xigay
Boqor Ahashwerus, oo xagga
Yuhuuddana wuxuu ahaa nin

weyn, oo walaalihiisa badanuna
way aqbaleen; oo wuxuuna
ahaa nin doondoonaa wanaagga

dadkiisa oo nabaadiino kula
hadla farcankiisa oo dhan.

